
Minn qalbi nsellem  lilek, Kardinal, u lil dawk kollha li qed jieħdu sehem fil-Ġurnata ta’ studju organizzata mill-Kunsill Pontifiċju għal-Lajċi, b’kollaborazzjoni mal-Università Pontifiċja Santa Croce dwar “Il-Vokazzjoni u l-Missjoni tal-Lajċi. Ħamsin sena  mid-digriet Apostolicam Actuositatem”.
Qed tagħmlu din il-laqgħa fil-ħamsin anniversarju tal-għeluq tal-Konċilju Vatikan II, ġrajja straordinarja ta’ grazzja li kif qal il-beatu Pawlu VI kellha “l-karattru ta’ att ta’ mħabba, att ta’ mħabba kbir u triplu: lejn Alla,  lejn il-Knisja u lejn l-umanità” (Diskors fil-bidu tar-raba’ sezzjoni, 14 ta’ Settembru 1965: Tagħlim, III [1965],475).  Fost il-ħafna frott li ġabet magħha din l-imġiba ta’mħabba li spirat lill-Missirijiet il-Konċilju, kien hemm ukoll il-mod ġdid  ta’ kif wieħed iħares lejn il-vokazzjoni u l-missjoni tal-lajċi fil-Knisja u fid-dinja. L-ewwelnett, dan deher ħafna fiż-żewġ  Kostituzzjonijiet kbar tal-Konċilju Lumen gentium u Gaudium et spes.  F’dawn iż-żewġ dokumenti bażiċi tal-Konċilju toħroġ id-dehra tal-Poplu t’Alla miġbur  flimkien, u li l-fidili lajċi  li huma  parti minn dan il-Poplu,  flimkien mal-membri tal-ordni sagru u tal-istat reliġjuż,  jipparteċipaw, fil-qies tagħhom, mill-uffiċċju saċerdotali, profetika u regali ta’ Kristu stess. Il-Konċilju, mela, ma jħarisx lejn il-lajċi bħala membri tas-“sekond ordni” li jagħtu s-servizz tagħhom lill-ġerarkija u bħala sempliċi esekuturi ta’ “ordnijiet li jiġu minn fuq”, imma jħares lejhom bħala dixxipli ta’ Kristu, li bil-qawwa tal-Magħmudija li rċevew u għax  b’mod naturali jagħtu s-sehem tagħhom “fid-dinja”, huma msejħa biex janimaw kull ambjent, kull attività, kull relazzjoni umana bl-ispirtu tal-Evanġelju (ara LG 31), filwaqt li jwasslu d-dawl, it-tama u l-imħabba li rċevew mingħand Kristu f’ambjenti li inkella  ma jsirux jafu bil-ħidma t’Alla u jibqgħu mitluqa fil-miżerja tal-kundizzjoni umana (ara GS 37).  Ħadd aħjar minnhom ma’ jista’ jwettaq id-dmir li “l-liġi t’Alla tinkiteb  fil-ħajja tal-belt fuq din l-art” (ibid. 43). 
Id-digriet Apostolicam Actuositatem, li jittratta aktar mill-qrib  dwar in-natura u l-ambiti tal-appostolat tal-lajċi jinserixxi ruħu fuq dan l-isfond wiesa’ ta’ din id-duttrina konċiljari. Dan id-dokument ifakkar b’qawwa li “s-sejħa nisranija hija min-natura tagħha sejħa wkoll għall-appostolat (n. 2). Għalhekk, it-tħabbira tal-Evanġelju mhijiex riżervata għal xi “professjonisti ta’din il-missjoni”, imma għandha tkun ix-xewqa profonda tal-fidili lajċi kollha, li minħabba l-Magħmudija tagħhom, huma msejħin mhux biss biex janimaw bi spirtu nisrani l-ordni tal-ħwejjeġ temporali, imma wkoll biex jagħmlu ħidma espliċita ta’ evanġelizzazzjoni, ta’ tħabbira u ta’ qdusija tal-bnedmin (ara ibid.). 
Nistgħu ngħidu li dan it-tagħlim tal-Konċilju wassal biex tikber l-formazzjoni tal-lajċi fil-Knisja, u din il-ħaġa tat ħafna frott. Iżda l-Konċilju Vatikan II, bħal kull Konċilju ieħor, jinterpella lil kull ġenerazzjoni ta’ rgħajja u lajċi, għax hu don bla qies tal-Ispirtu s-Santu li rridu nilqgħuh bi gratitudni u b’sens ta’ responsabbiltà: dak kollu li tana l-Ispirtu s-Santu u li ġie mgħoddi lilna mill-Knisja rridu dejjem nifhmuh mill-ġdid, nassimilawh u nwettquh! Il-ħeġġa pastorali li dejjem animat lill-Qaddis Ġwanni Pawlu II, bħala isqof  u bħala Papa kienet: napplikaw il-Konċilju, inwassluh fil-ħajja ta’ kuljum ta’ kull komunità nisranija. Fil-Ġublew il-Kbir tas-Sena 2000, qal: “Qed jibda għalina staġun ġdid: huwa żmien li nidħlu aktar fil-fond dwar it-tagħlim tal-Konċilju; huwa żmien li naħsdu dak li żergħu Missirijiet il-Konċilju u li l-ġenerazzjoni ta’ dawn is-snin ħadu ħsiebu u stennew. Il-Konċilju Ekumeniku II kien tassew profezija għall-ħajja tal-Knisja; u jkompli jkun hekk għal  matul ħafna snin tat-tielet millennju li għadu kemm beda” (Diskors fil-Laqgħa Internazzjonali dwar l-attwazzjoni tal-Konċilju Ekumeniku Vatikan II,  27 ta’ Frar 2000: Tagħlim, XXIII, 1 [2000], 278).
Nitlob il-Mulej, bl-interċessjoni tal-Verġni Mbierka, li din il-laqgħa tagħkom tqanqal lil kulħadd –rgħajja u fidili lajċi –  biex f’qalbhom ikollhom l-istess ħeġġa li jgħixu u jwettqu l-Konċilju ħalli jwasslu fid-dinja d-dawl ta’ Kristu.

Jekk jogħġobkom, nitlobkom titolbu għalija, u nagħtikom il-barka tiegħi.

